
საქართველოს სახელმწიფო ქონების მართვის სამინისტრო

ბრძანება №1-3/152 
1999 წლის 31 მარტი
ქ. თბილისი
სახელმწიფო ქონების იჯარა-გამოსყიდვის ფორმით პრივატიზების შესახებ დებულების დამტკიცებს თაობაზე

საქართველოს სამოქალაქო კოდექსის, "სახელმწიფო ქონების პრივატიზების შესახებ" კანონში ცვლილებების და დამატებების შეტანის თაობაზე" კანონის შესაბამისად და ქვეყანაში მიმდინარე ეკონომიკური რეფორმის მოთხოვნათა გათვალისწინებით ვბრძანებ:

1. დამტკიცდეს სახელმწიფო ქონების იჯარა-გამოსყიდვის ფორმით პრივატიზების შესახებ თანდართული დებულება.

2. დაევალოს სამინისტროს:

ა) სამართლებრივი უზრუნველყოფის დეპარტამენტს უზრუნველყოს სახელმწიფო ქონების იჯარა-გამოსყიდვის ფორმით პრივატიზების შესახებ თანდართული დებულების საქართველოს იუსტიციის სამინისტროში რეგისტრაცია დადგენილი წესის შესაბამისად.

ბ) ტერიტორიულ ორგანოებთან ურთიერთობისა და ინფორმაციის დეპარტამენტს უზრუნველყოს სახელმწიფო ქონების იჯარა-გამოსყიდვის ფორმით პრივატიზების შესახებ დებულების საქართველოს იუსტიციის სამინისტროში რეგისტრაციის შემდეგ გაზეთ "მესაკუთრე" - ში გამოქვეყნება.

3. სახელმწიფო ქონების იჯარა-გამოსყიდვის ფორმით პრივატიზების შესახებ დებულება ძალაში შევიდეს გამოქვეყნებისთანავე.

4. სახელმწიფო ქონების იჯარა-გამოსყიდვის ფორმით პრივატიზების შესახებ დებულების ძალაში შესვლის დღიდან ძალადაკარგულად ჩაითვალოს სახელმწიფო ქონების მართვის სამინისიტროს:

ა) 1997 წლის 8 სექტემბრის №1-3/548 ბრძანება "სახელმწიფო ქონების კონკურსის, აუქციონის, იჯარა-გამოსყიდვის, პირდაპირი მიყიდვის ფორმით პრივატიზების და სახელმწიფო საკუთრებაში არსებული აქციების მართვის უფლების კონკურსის ფორმით გადაცემის შესახებ დებულებების დამტკიცების თაობაზე".

ბ) 1998 წლის 15 სექტემბრის №1-3/611 ბრძანება "სახელმწიფო ქონების მართვის სამინისტროს 1997 წლის 8 სექტემბრის №1-3/548 ბრძანებაში ცვლილებების შეტანის შესახებ".

5. კონტროლი ბრძანების შესრულებაზე დაევალოს მინისტრის პირველ მოადგილეს ქალბატონ ი.ქავთარაძეს და მინისტრის მოადგილეს ბატონ მ. გაბუნიას.

მ. უკლება
დ ა მ ტ კ ი ც ე ბ უ ლ ი ა

საქართველოს სახელმწიფო ქონების

მართვის სამინისიტროს 1999 წლის

31 მარტი №1-3/152

ბრძანებით

დ ე ბ უ ლ ე ბ ა სახელმწიფო ქონების იჯარა-გამოსყიდვის ფორმით

პრივატიზების შესახებ


მუხლი 1

ზოგადი ნაწილი

ეს დებულება შემუშავებულია "სახელმწიფო ქონების პრივატიზების შესახებ" საქართველოს კანონის შესაბამისად და განსაზღვრავს სახელმწიფო ქონების იჯარა-გამოსყიდვის ფორმით პრივატიზების წესს.

"სახელმწიფო ქონების პრივატიზების შესახებ" საქართველოს კანონის შესაბამისად სახელმწიფო ქონების იჯარა-გამოსყიდვით გაცემაზე გადაწყვეტილებას იღებს საქართველოს სახელმწიფო ქონების მართვის სამინისტრო ან მისი ტერიტორიული ორგანო (შემდგომში "მეიჯარე").

იჯარა-გამოსყიდვის ფორმით პრივატიზების მიზანია იჯარით გაცემული ქონების გამოსყიდვამდე მოიჯარისათვის სამეურნეო და სხვა საქმიანობის დამოუკიდებლად წარმართვისათვის, ტერიტორიალური ფასეულობის ვადიანი და სასყიდლიანი მფლობელობისა და სარგებლობის უფლების მინიჭება.

იჯარა-გამოსყიდვის ფორმით საპრივატიზებო სახელმწიფო ქონების საწყისი ფასი და საკონკურსო პირობები საქართველოს პრეზიდენტის 1997 წლის 17 ნოემბრის №671 და 1998 წლის 22 ნოემბრის №654 ბრძანებულებების შესაბამისად დგინდება "მეიჯარის" მიერ.

იჯარა-გამოსყიდვის ფორმით სახელმწიფო ქონების პრივატიზებაში მონაწილე (შემდგომში "მოიჯარე") შეიძლება იყოს საქართველოს ან უცხო ქვეყნის ფიზიკური ან იურიდიული პირი, რომლის, ქონებაშიც საქართველოს სახელმწიფოს ან ადგილობრივი მმართველობის ორგანოს მონაწილეობის წილი 25% - ზე ნაკლებია.

სახელმწიფო ქონების იჯარა-გამოსყიდვის ფორმით გაცემის ვადა არ უნდა აღემატებოდეს სახელმწიფო ქონების საბოლოო ღირებულების დაფარვის ვადას.


მუხლი 2

სახელმწიფო ქონების იჯარა-გამოსყიდვის ფორმით გაცემის ორგანიზება

სახელმწიფო ქონების (აქციების, წილის გარდა) იჯარა-გამოსყიდვით გაცემა ხდება კონკურსით, სახელმწიფო ქონების კონკურსის ფორმით პრივატიზების შესახებ" დებულების მოთხოვნათა შესაბამისად.

კონკურსში გამარჯვებულის გამოვლენის კრიტერიუმია საკონკურსო პირობების სრულად დაკმაყოფილება და გამოსასყიდ საიჯარო ქონებაზე მაქსიმალური ფასის გადახდა.

საიჯარო ქირის ყოველწლიური რაოდენობა დგინდება "მეიჯარის" მიერ, რომლის გადახდა ხდება თანაბარი პროპორციით, დარჩენილი გამოსასყიდი საიჯარო ქონების წილიდან და შეწყდება ამ დებულების მე-4 მუხლის მე-5 პუნქტით გათვალისწინებული შედეგის დადგომისთანავე.

ამასთან, "მოიჯარე" ვალდებულია გადაიხადოს საიჯარო ქირის სრული ოდენობა, იმ შემთხვევაში თუ ქონების ღირებულების გადახდა დამთავრდა თვის (წლის) არასრული თარიღისათვის.


მუხლი 3

იჯარა-გამოსყიდვის ფორმით პრივატიზებისას ინფორმაციის გამოქვეყნება

"მეიჯარე" იჯარა-გამოსყიდვის ფორმით გასაცემი საპრივატიზებო სახელმწიფო ქონების შესახებ, კონკურსის ჩატარების თარიღამდე სულ ცოტა 1 თვით ადრე უზრუნველყოფს ინფორმაციის გამოქვეყნებას მოქმედი კანონმდებლობის თანახმად, ხოლო ქვეყნისათვის მნიშვნელოვანი ობიექტების პრივატიზებისას, კონკურსის ჩატარების თარიღამდე არანაკლებ 4 თვით ადრე "სახელმწიფო ქონების პრივატიზების შესახებ" კანონის მე-9 მუხლის 1-ლი პუნქტის შესაბამისად დადგენილი წესით უზრუნველყოფს:

ინფორმაციის გამოქვეყნებას ცენტრალურ ან ადგილობრივ პრესაში, მათ შორის გაზეთ "საქართველოს რესპუბლიკაში";

ინფორმაციის გავრცელებას ინტერნეტის ქსელით;

ინფორმაციის დაგზავნას საქართველოს საელჩოებზე უცხოეთში და საზღვარგარეთის ქვეყნების საეოჩოებზე საქართველოში.

გამოსაქვეყნებელი ინფორმაცია უნდა შეიცავდეს შემდეგ მონაცემებს:

ა) "მეიჯარეს" დასახელება;

ბ) საკონკურსო პირობებს;

გ) იჯარა-გამოსყიდვით გასაცემი სახელმწიფო ქონების დასახელება და მისამართი;

დ) იჯარა-გამოსყიდვით გასაცემი სახელმწიფო ქონების საწყისი ფასი;

ე) საიჯარო ქირის რაოდენობა;

ვ) განაცხადების მიღების დაწყების, დამთავრების და კონკურსის ჩატარების ვადას;

ზ) "ბეს" სიდიდეს (რომლის ოდენობას განსაზღვრავს "მეიჯარე");

თ) საკონკურსო კომისიის მისამართი, საკონტაქტო ტელეფონი;

ი) კონკურსში მონაწილეთა წინადადების შემცველი კონვერტის გახსნის თარიღი, დრო და ადგილი;

კ) იჯარა-გამოსყიდვით გასაცემი საწარმოს მიერ დაკავებული მიწის ფართობის სიდიდეს და მასზე განთავსებულ შენობა-ნაგებობათა დახასიათებას;

ლ) იჯარა-გამოსყიდვით გასაცემი ობიექტის კრედიტორულ და დებიტორულ დავალიანებებს; ლიკვიდირებული სახელმწიფო საწარმოს ქონების აქიტვების იჯარა-გამოსყიდვით გაცემის შემთხვევაში საინფორმაციო ცნობაში მოცემული უნდა იყოს მათი დახასიათება.

დამატებითი ინფორმაციის მიწოდების საკითხს განსაზღვრავს "მეიჯარე".

ინფორმაციის გამოქვეყნების შემდეგ ყველა დაინტრერესებულ ფიზიკურ და იურიდიულ პირს უფლება აქვს წინასწარ გაეცნოს იჯარა - გამოსყიდვით გასაცემ სახელმწიფო ქონებას.

საკონკურსო კომისია იღებს და ატარებს რეგისტრაციაში კონკურსში მონაწილეთა მიერ წარმოდგენილ განაცხადებს.

საკონკურსო კომისია პასუხისმგებელია შემოსული დოკუმენტაციის კონფიდენციალობაზე.

კონკურსში გამარჯვებულის გამოვლენის შემდეგ საკონკურსო კომისია გადასცემს შეჯამებულ ოქმს "მეიჯარეს", რომელიც 10 დღის ვადაში ამტკიცებს შედეგებს.


მუხლი 4

გარიგებათა გაფორმების წესი

კონკურსის შედეგების დამტკიცების შემდეგ, 20 კალენდარული დღის ვადაში გამარჯვებული მონაწილე ვალდებულია "მეიჯარესთან" გააფორმოს სახელმწიფო ქონების იჯარა - გამოსყიდვის ხელშეკრულება (რომელიც უნდა დამოწმდეს სანოტარო წესით), ქონების მიღება-ჩაბარების აქტთან ერთად, რომელიც წარმოადგენს მის განუყოფელ ნაწილს.

"მეიჯარესა" და "მოიჯარეს" შორის გაფორმებულ ხელშეკრულებაში შეიტანება შემდეგი მონაცემები:

ა) ცნობები "მეიჯარისა" და "მოიჯარის" შესახებ;

ბ) "მეიჯარისა" და "მოიჯარის" მისამართები;

გ) შეძენილი ქონების დასახელება და მისამართი;

დ) სახელმწიფო ქონების შემადგენლობა და შეძენის ფასი;

ე) დაკავებული მიწის ფართობის სიდიდე;

ვ) საკონკურსო პირობებიდან გამომდინარე მხარეთა ურთიერთვალდებულებები ქონების შემდგომი გამოყენების შესახებ;

ზ) სხვა მონაცემები გამოცხადებული კონკურსის და გასაფორმებელი ხელშეკრულების სპეციფიკის გათვალისწინებით.

საიჯარო ხელშეკრულება აუცილებლად უნდა შეიცავდეს იჯარით გაცემული ქონების გამოსყიდვის პირობებს, ვადებს და ამ დებულების მე-5 მუხლის მოთხოვნებით გათვალისწინებული საჯარიმო სანქციებს.

"მოიჯარე" ვალდებულია საიჯარო ხელშეკრულების გაფორმების შემდეგ, "სახელმწიფო ქონების პრივატიზების შესახებ" კანონის მე-7 მუხლის მე-6 პუნქტის შესაბამისად, დადგენილი გრაფიკის მიხედვით დაფაროს საიჯარო ქონების საბოლოო ფასი, საიჯარო ქირა და შეასრულოს ნაკისრი ვალდებულებები. წინააღმდეგ შემთხვევაში კონკურსის შედეგები უქმდება და შეტანილი "ბე" არ ბრუნდება.

საიჯარო ხელშეკრულების ვადის შეწყვეტა შესაძლებელია იმ შემთხვევაში, თუ მოიჯარემ საიჯარო ხელშეკრულებით გათვალისწინებული ვადის გასვლამდე გამოისყიდა იჯარით აღებული ქონება, რისი უფლებაც ასახული უნდა იყოს საიჯარო ხელშეკრულებაში. ამასთან, "ბეს" სახით შეტანილი თანხა ითვლება ანგარიშსწორების დროს.

საიჯარო ხელშეკრულების მოქმედების პერიოდში სახელმწიფო ქონების ღირებულების სრულად დაფარვამდე "მოიჯარეს" ქონება გადაცემა მფლობელობასა და სარგებლობაში.

საიჯარო ხელშეკრულებით გათვალისწინებული პირობების შესრულების შემდეგ "მოიჯარე" განცხადებით მიმართავს "მეიჯარეს" საკუთრების დამადასტურებელი მოწმობის გაცემის თაობაზე. "მეიჯარე" ვალდებულია განცხადების მიღებიდან არაუმეტეს 30 კალენდარული დღის ვადაში მიიღოს სათანადო გადაწყვეტილება.

"მეიჯარეს" განცხადებასთან ერთად წარედგინება:

ა) საიჯარო ხელშეკრულების ასლი;

ბ) ქონების მიღება-ჩაბარების აქტი;

გ) საბანკო დაწესებულების მიერ დამოწმებული ქონების ღირებულების გადახდის დამადასტურებელი ქვითრები.

სახელმწიფო ქონებაზე საკუთრების უფლება "მეიჯარედან" და "მოიჯარეს" გადაეცემა სახელმწიფო ქონების ღირებულების და ქირის სრულად დაფარვის შემდეგ, შესაბამისი საკუთრების დამადასტურებელი მოწმობის გაცემის მომენტიდან. უძრავი ქონების პრივატიზებისას საკუთრების უფლება გადადის საჯარო რეესტრში რეგისტრაციის შემდეგ. ამასთან, ხელშეკრულების სანოტარო წესით დამოწმებისათვის, საჯარო რეესტრში რეგისტრაციისა და ამისათვის აუცილებელი საბუთების წარდგენის ხარჯები იფარება "მოიჯარის" მიერ.


მუხლი 5

მოიჯარის პასუხისმგებლობა

1. "მოიჯარე" ვალდებულია იჯარა-გამოსყიდვით აღებული სახელმწიფო ქონების გამოყენებისას დაიცვას საკონკურსო პირობებით ნაკისრი ვალდებულებები და მათ შესრულებაზე ყოველ 6 თვეში ინფორმაცია წარუდგინოს "მეიჯარეს".

2. "მოიჯარეს", "მეიჯარესთან" შეთანხმების გარეშე არა აქვს უფლება გაყიდოს, გაცვალოს, გააქირაოს, იჯარით გასცეს, გირაოში ჩადოს იჯარა-გამოსყიდვით გაცემული ქონება. ამასთან იგი პასუხიმგებელია მიღებული ქონების მოვლა-პატრონობაზე და დაცვაზე.

2. საიჯარო ხელშეკრულებით გათვალისწინებულ პირობათა შეუსრულებლობის გამოვლენის შემთხვევაში "მოიჯარე" ღებულობს გაფრთხილებას წერილობითი სახით, სადაც მიეთითება დარღვევის გამოსწორების აუცილებელი ვადა და ჯარიმდება დარჩენილი გადაუხდელი საიჯარო ქონების ღირებულების და გადასახდელი ქირის 10%-ით.

3. საიჯარო ხელშეკრულებით გათვალისწინებულ პირობათა დაუცველობის განმეორებით გამოვლენის შემთხვევაში და დაწესებულ ვადაში ჯარიმის გადაუხდელობა განიხილება საიჯარო ხელშეკრულების ცალმხრივად მოშლის ინიციატივად "მეიჯარის" მიერ, "მოიჯარეს" არ უბრუნდება გადახდილი თანხა და არ უნაზღაურდება მის მიერ გაწეული დანახარჯები.


მუხლი 6

გარიგებათა ბათილად ცნობა

კონკურსის ფორმით სახელმწიფო ქონების იჯარა-გამოსყიდვით გაცემის შედეგების ბათილად ცნობის შესახებ წარმოშობილ სადაო საკითხებს (მათ შორის საიჯარო ხელშეკრულებით გათვალისწინებული პირობების შეუსრულებლობისათვის) განიხილავს სასამართლო.

